
Goh avtetje dotkijh Saaraahkan funksjovnh buerkiestamme, gaajhkh
iebnh dan bijre vdaroeminie nuhtjin, ovmessie dajvijste jih tijjeboelh-
kijste. Dan gaavhtan dah guvviem dejstie skaepiedamme mij ij naan
dajvesne, ij naan tijjeboelhkesne gddvnesamme. Dan sijjeste daennie ar-
tihkelisnie pryovem tjaanghkan giesedh maam gaaltijh vihties dajveste
(Njaarke noerhte-Tréndelaagesne) jih vihties tijjeboelhkeste (1720-1ah-
koe) Saaraahkan bijre saarnoeh. Viehkine avtetje gaaltijelaejhtehks goe-
rehtimmeste artihkele vuesehte man vihkeles dihte lij fierhtenbeajjetje
jieliemisnie. Nyjsenajjide viehkiehti goh gujnelemmiem utnin, baavoejin
jih baersieldin. Dah disse dan gaavhtan sjieledin. Saaraahka havkh vih-
keles dovne almide jih nyjsenaejjide. Fierhten biejjien rituaalh dah dis-
se darjoejin (performed). Njaarkesne 1720-ldhkoen Saaraahka hov dihte
vihkielommes gaajhkh ov-vaajnoes voejkenijstie.

Aamhtesebaakoeh: byjrehks histovrije, gaaltijegoerehtimmie, giehtje-
dimmiehistovrije, rituaalh, soptsesh

1 Aalkoe

Jalhts saemien aerpievuekien religijovne — seammalaakan goh giele —
joekehtslaakan, dotkijh daamtaj regionaale joeketsh jih historihkeles
jorkestimmieh baajeme kréohkestidh. Naakenh daam barkoevuekiem
van laejhteme (mohtedh v.g. Wiklund 1913; Pentikdinen 1973), jih dih-
te voestemes dotkije gie regionaale prytvenassem tjeeli akten saemien
religijodse aaten bijre lij Louise Backman sov geerjesne darjelsaemien
saajve-voejkeni bijre (Bickman 1975). Daennie artihkelisnie goerehtem
maam Saaraahkan bijre maehtebe daejredh gaertjiedovveme dajvesne
(Njaarkesne) jih denehks tijjeboelhkesne (1720-1ahkoen).

Artihkelen ulmie badth lea guvviem pryévedh dadtjodh guktie
Saaraahkam Njaarkesne 1720-ldhkoen daajedin jih dienesjin (wor-
shipped). Gaaltijh gdavnesieh dovne saelhtiegaedteste (Naergyeste) jih

sisnjelds-dajveste (Adverhaelleste jih Sndaseste). Dan diehre leam voejh-
kelamme daj dajvi gaskesne joekehtidh. Artihkelisnie govhte boelhkh.
Mubpene boelhkesne gaaltijidie dehpiedahtam. Gdalmede boelhkesne
aenehks bijjieguvviem otnegijstie avtetje giehtjedimmine vadta. Dan
manngan bievnesidie Saaraahkan bijre Njaarkesne 1720-lahkoen joe-
kehtem. Boelhke vijhte illedahkide digkede viehkine rituaaleteorijistie.
Minngemosth tjohkehtahtam mij mestie baata.

Sdemies dotkeme gddvnese Saaraahkan jih jeatjah aahkaj bij-
re (giehtjh vuelelen jih joekoen Bdckman 1984; Radnk 1955; Myrhaug
1997), mohte gaaje vaenie jis aahkaj stoerre ulmiem méjhtele (mohtedh
Haga 2007). Daejnie artihkelinie gegkestem onne ddarjoem maehtedh
vedtedh giehtjedeemman mij vihkielommes. Artihkele dajvahkommes
empiriske jih prydvoe daam gyhtjelassem vaestiedidh: «Mah bievnesh
gddvnesieh guktie Saaraahkam Njaarkesne 1720-lahkoen gaajhtsedin
jih dienesjin?» Vaarome gaaltijelaejhtehks goerehtimmieh, mejtie man-
ne evtebe tjaaleginie dorjeme (giehtjh joekoen Rydving 1995).

2 Gaaltijh

Daate goerehtimmie materijaalen nille bigkie mij aajmone gadvne-
se dehtie materijaaleste mah Njaarkesne jaepeste 1723 jaapan 1726
tjoonghkesovveme. Thomas von Westen (1682-1727), teologijen lohkeh-
teejjine Trdanten katedraaleskuvlesne, jeenemes gaaltijematerijaalem
destie smuadtaji, jtTh Johan Randulf (j. 1735), Neergyen hearrine, vihke-
les gietetjaalegem Njaarken saelhtiegaedteste tjeeli.

Materijaale saemien religijo0se aerpievuekiej bijre maam von
Westen rebpieldamme Njaarken noerhtelen, dejvieaamhtesisnie darh-
kestimmiej nille ndejtiejgujmie bigki. Njaarkesne daerps dihte idtji ajve
ndejtieh darhkesth, mohte jeenemasth «siejhme almetjh». Dihte ellies
jeatjah guvviem vedti dejstie ov-vdajnoes voejkenijstie mah vihkeles lin
aarkebiejjien jieliemisnie.

Njaarken almetjh heevvi deejrin misjovnaearh negatijve goer-
kesh utnin voenges religijose vuekide. Ij leah dan diehre dennie mate-
rijaalesne gaajhke mejtie saemieh Njaarkesne 1720-l1dhkoen sinsatnan
Saaraahkan bijre saarnoejin, mohte ajve vaarjelamme desieh (giehtjh

vuelelen) destie mejtie veeljin von Westenasse jth Randulfasse soptses-
tidh. Ajve dejnie maehtebe maam geennah daejredh.

Bievnesi gaavhtan Hans Skanken (1679-1739) jih Hans
Hammonden (1733-1792) tjaalegijstie daejrebe goh von Westen
Njaarkesne minni, gusnie jith man guhkiem tjoodtjehti.! Tsiengelen 15.
b. 1723 dihte noerhtelistie Neergyese booti. Desnie naan biejjiej tjoodt-
voenges saemien religijovnen bijre tjoonghkeme, jth von Westenen
minnemen méenngan Randulf eajhnadovvi dan materijaalem haa-
kedh. Dallatjinie tekstem illi dan spaajhte ov njoktjen 11. b. galhkeme.
Randulfen tjaalege tjeekehte gaskem jeatjah murreds bievnesh rituaali
bijre Saaraahkese. (Randulf [1723] 1903; Skanke [medtie 1730] 1945b:
241; Hammond 1787: 448.)

Neergyeste von Westen Adverhaellien giajkoe feeli jih dahkoe
goevten 2. b. jijhti. Gaertienisnie Krdangken geerhkoen baalte 70 sae-
mieh Adverhaelleste jih Harranistie religijoose vuekiej bijre darhkesti.
Materijaale destie 124 bielieh. (Von Westen [1723b] 1910: 6; Hammond
1787:448-451,455.) Njoktjen 9. b. von Westen Snaasese feelie. Sndasesne
voerhtjen 10. beajjan (Hammonden mietie) jallh 20. beajjan (Skanken
mietie) tjoodtjehti, almetjijstie Sndaseste jih Beitstadeste seamma
aamhtesi bijre mejtie Adverhaellesne darhkesti. Materijaale Sndaseste
allesth 415 bielieh! (Skanke [medtie 1730] 1945b: 243; Hammond 1787:
455, 470.)

Dej minngebi jaepiej von Westen jaerhkieji fealadimmieh dar-
jodh Aaarjelsaemien dajvesne. Lissine gookte gietetjaalegh darhkes-
timmiej luvhtie Njaarkesne gijredaelvege jaepien 1723, vijhte jeatjah
gietetjaalegh darjelsaemien materijaaline aaj neebnesuvvieh (Rydving
1995: 58-59). Originaalegietetjaaleginie galka orreme eensilaakan laa-
venjassh bievniji bijre, mohte vaallah dah bievnesh aajmone. Ajve vae-
nie bievniji nommh damtebe, ihke von Westen dejtie neebnie naan al-
tese preevine jallh ihke Skanke jth Hammond nommide moenijegan.

Jaepien 1727, von Westenen sealadimmien manngan, Skanke
materijaalem Njaarkeste hahkesji, dle dihte dejtie gaaltijinie dtneme

1 Njaarkesne von Westen joe golkesne 1716 minneme, mohte dan aejkien ij giekh
saemieh rdakh (Hammond 1787: 262-264).

altese misjovnehistovrijisnie (1728-1731). Mij tjaalegigujmie deahpadi
dan menngan ibie daejrieh. Vuj joe jaepien 1731 dejtie Kgbenhavnese
seedteme jallh dahkoe Skanken sealadimmien manngan seedtesovvin.
Dah havkh Kgbenhavnese minngemes 1745 gddvnesin. Nov san, dle
gaskem jeatjah jijnjh gievrieh, stoere staarebuelemen luvnie jaepien
1793 desnie slahtjegin. (Qvigstad 1943: 38.)

Skanken misjovnehistovrijen voestes stuhtjesne denehks tjohkeh-
tehteme von Westenen materijaaleste Njaarkeste (Skanke [medtie 1730]
1945a: 241, 243; mohtedh Rydving 1995: 123-192). Naan jeatjah gaaltijh
aaj gddvnesieh mah bievnesh Skanken tjohkehtehtemasse lissiehtieh,
dovne annje denebe tjaalege dan bijre maam von Westen «jupmelivear-
tenen» bijre 4ddtjeme daejredh jih naan rituaali bijre Njaarkesne. Dihte
tjaalege nieljine versjovnine gddvnese. Akte dejstie nov sdn von Westen
jijtje tjeeli. Golme hearrah gietetjaalegem kopijeeredin jih materijaa-
lem dajvijste tjeekehtieh gusnie hearrine: Henrik Forbus (1674-1737)
Vuelie-Durdnosistie Noerhte-Sveerjesne, Lennart Sidenius (1702-1763)
Ivvarstadijste Aarjel-Romsesne, jih Sigvard Kildal (1704-1771) Ufuoht-
taste Nordlaantesne.? Bievnesh mah seammalaakan gaajhkine nieljine
versjovnine leah, seapan von Westenen materijaalen nille Njaarkeste
bigkeminie. Akte murreds tsiehkie, dovne Forbus jih Sidenius, jalhts
noerhtesaemien dajvesne barkigan, darjelsaemien baakojde jih baakoe-
haamojde originaale gietetjaalegistie utniehtamme. Sigvard Kildal, gie
julevsaemien dajvesne barki, darjelsaemien baakoeh dan sijjeste paral-
lelle julevsaemien baakojde jeatjahtahteme ([Tjeakoes] [1720-1dhkoe]
1767; Sidenius [1726] 1910; Forbus [1727] 1910; Kildal [1730] 1807; moh-
tedh Rydving 1995: 76-122).

Naan prievieh von Westenistie bievnesigujmie Saaraahkan bijre
aaj gdavnesieh. Gookte prievieh dan mearan Njaarkesne gijrege 1723
tjeeli, aktem Trdanteste seamma jaepien menngan seedteme. Prievi-
de daanske misjovnekollegijese Kgbenhavnesne dovne goevten 18. b.
Kraangkeste jih skiereden 28. b. Trdanteste seedti, gdalmede prieviem
njoktjen 11. b. Sndaseste hearride Jiemhtesne (von Westen [1723a] 1787;
[1723b] 1910; [1723c] 1787).

2 Daaroen: Nedertorned, Ibestad, Ofoten.

Gaaltijh 1720-1ahkoste nagkh dovne sjisjnjie Njaarkeste jih saelh-
tiegaedtijste gddvnesieh. Materijaale saelhtiegaedtijste ajve Randulfen
tjaalegisnie gddvnese. Vijries materijaalh mah von Westen sjisjnjie
Njaarkeste smuadtaji, ajve stuhtjetjh aajmone gaavnesieh, naan boelhkh
badth Skanken tjohkehtehtemisnie, naan boelhkh njieljine versjovnine
aenehks gietetjaalegisnie «jupmeliveartenen» bijre, jth naan boelhkh
vaenie preevine von Westenistie jijtje.

Goh gaaltijh mohtedem, dle seejnemes gaaltijem (Skanken tjaale-
gem) stinkemassine vierhtedem. Dihte hov dihte aajnehke tjaeliejistie
lij gie gaajhkem materijaalem Njaarkeste nuhtji jth dan diehre avtetje
fiejlide meehti staeriedidh.

3 Avtetje giehtjedimmieh Saaraahkan bijre
Religijovnehistovrijisnie gyhtjelassh aalkoej bijre dotkemem guhkiem

akt moenedh daaj dotkijehypoteesi bijre.

1800-1dhkoen minngiegietjesne jih 1900-ldhkoen aalkovisnie dot-
kijh gieh baeriesdaaroen (daaroen: norrgn) religijovnem goerehtin,
eelkin saemien religijovnem ussjedalledh. Gaevhtie lij parallellh bae-
riesdaaroen jih saemien religijoose goerkesi gaskesne gaavnesovvin.
Goh dagkeres parallellh gaavnin, dotkijh vienhtin saemieh daarojste
166neme, jih eah baastoeh. Gajhkh dovne mahte saemien religijovnesne
l66neminie daarojste daajedin (Fritzner 1877; Olrik 1905; Krohn 1906).
Daah dotkijh ussjedin saemieh aarkebiejjienreligijovnem daarojste
l66neme jih dehtie minngede dam vaarjelamme, mohte daaroej luvnie
jorkestovveme jallh gaarvanadteme. Goh saemien religijovnem dle us-
sjedallin, dah dotkijh badth ussjedin edtjin maehtedh bievnesh baeries-
daaroen aarkebiejjienreligijovnen bijre dadtjodh, mohte maedtiesaarts
goerkesh utnin dan bijre goh saemieh ovmessie «jupmelh» jih rituaalh
lin daarojste 166neme. Dejstie viertiestimmijste dotkijh parallellh bée-
riesdaaroen jih saemien «jupmeliveartani» gaskesne ussjedallin (moh-
tedh Rydving 2010: 15-21).

Heevvi, aahkide aaj daaroen looneminie daajedin, jih rituaali-
de mah dejtie darjoejin. Aahkide siejhmemes daaroen «vuerpienjup-
meligujmie» (daaroen: nornene) damtestin (Fritzner 1877: 155-156;

Holmberg 1915: 81-82; Olrik & Ellekilde 1926: 140-141), mohte Saaraah-
kam aaj saemien parallelline Friggese, Odinen gdmmebasse, daajedin
(Agrell 1934: 70), jallh voejkenidie mah daaroen vuekiej mietie gaetiej
nuelesne arroejin (daaroen: bolvdttar, husvetter) (Reuterskiold 1912:
87-89), jallh die Eldbjgrgese, akten voejkenasse giese gaeriem jovkin
jih dhtjetje garretjaetsiem jallh voelegem aarnan disse sjieledin, juktie
aajtoen vuestie vaarjeli (Lid 1946: 18; Dybdahl 2021).

Aahkah uvtemes «reakastimmiejupmelh», jih daate — daejtie dot-
kiji tsegkie — gidtjh neennoesti «reakedsjupmelh» lin gddvnesamme aaj
daaroej luvnie (de Vries 1956: 272); «vuerpienjupmelh» badth idtjin
ajve «vuerpienjupmelh» arroeh mohte «reakedsjupmelh» aaj.

Daejtie hypoteside daelie leah dajvahkommes heajhteme. Daate
ij sijhth jiehtedh maedtie tsiehkieh eah maehtieh 166nemh arrodh jallh
baaltese baarasabpoe ektievoetesne daaroen-saemien vuekieh vaaroe-
minie utnin. Akte vuesiehtimmie lea aadtjege tjidtjie ektine daj nyjse-
n&jjajgujmie mah meatan lij kraavhtsem baersieldimmien maenngan
byopmedeminie. Saaraahka-kraavhtse maam Njaarkesne bydpmedin
(giehtjh vuelelen) golh tjielke parallelle kraavhtsen gdajkoe maam daa-
roen nyjsenajjah sdemies dajvine baersieldimmien manngan byop-
medin (Fritzner 1877: 155-156; Olrik 1905: 45; mohtedh Grundstrom
1956). Mohte vuekie baerselekraavhtsem byopmedidh lijhke gujht jeat-
jah noerhte-euroasiatiske dajvine gddvnese (Mebius 2003: 121). Nimh-
tie daaroen parallellh eah sjiere leah, numhtie goh dvtesne vienhtin.

Goh dotkijh saemien religijovnen sjieremaahtojne daejtie 166ne-
mehypoteside eelkin laejhtedh, dle parallellh saemien dssjalommesh
jih rituaalh eelkin luvlene ohtsedh. Dagkeres dssjalommesh jih ritu-
aalh aaj jeatjah noerhte-euroasiatiske dajvine gaavnesieh (mohtedh
Rydving 2010: 21-24). Gieledotkijh Jens Andreas Friis (1871: 87-94)
jih K. B. Wiklund (1914: 99) jih religijovnehistorihkere Uno Holmberg
(1927: 257) aaremes dotkijh lin gieh parallellh aahkide vuaptastehtin
soeme-ugriske almetji luvnie Russlaantesne. 1950-ldhkoen jienebh
dotkijh eelkin toelhkestimmiem hiejhtedh, saemieh Saaraahkam jih
altese tjidtjiem jih dabpide lin daarojste 166neme. Siejhmemes lea
plearoeh «jupmeligujmie» jeatjah noerhte-euroasiatiske almetji luvnie

mohtedidh (mohtedh Lid 1946: 20; Karsten 1952: 49; Pettersson 1957:
40; Pentikdinen & Pulkkinen 2018: 242).

Religijovnehistorihkerh Louise Backman jih Gustav Rank vissje-
leslaakan dam mielem diejveldigan. Rdnk aahkide «reakastimmiejup-
meligujmie» ovmessie almetji luvnie noerhte-euroasiatiske dajvesne
mohtedi jih vienhti aahkah parallellh lin voejkenidie gieh nyjsenjjaj
avteste maanah jih naan gaetiekreekh hahkesjin jih oksen luvnie gar-
redin. Daah voejkenh gaajhkene lehkesne diedtem utnin nyjsenajjaj,
maanaj jih noere gédetiekreeki healsoen avteste, jih lissine joekoen
gujnelemmien jih baersieldimmien avteste. Dah voejkenh jeenemasth
tjidtjine, aahkine, maadteraahkine jallh bderies nyjsenajjine gohtjesuv-
vieh. (Rank 1955: 70, 74-75.) Baickman dan sijjeste Saaraahkam saemien
parallelline Tjidtjie Déllese daajedi, gie maedtiej almetji luvnie naan
noerhte-euroasiatiske dajvine gadvnese. Numhtie goh Saaraahkan,
Tjidtjie Déallen sjielesijjie aaj aernesne. Fierhten biejjien dihte beap-
moeh jih jovkemassem aadtjoeji jih gaskem jeatjah baersieldimmiej
luvnie viehkiehti (Backman 1982: 120, 130; 1984: 37-38).

Jijnjh dotkijh aaj parallellh Saaraahkan jih niejte Maarjan gas-
kesne vuaptastahteme. Naakenh dejstie vienhtin gaskeaalteren diene-
sjimmie Maarjan gaajkoe Saaraahka-dienesjimmiem jeatjahtahteme
(Pettersson 1957: 31, 39; Mebius 2003: 122-123), jeatjah jis dienesjim-
mie Saaraahkan gdajkoe Maarja-dienesjimmine jaerhkieji (Backman
1984: 38; Myrhaug 1997: 90; Dunfjeld 2006: 180).

4 Dihte Saaraahka — Njaarkesne

Vihkeles joekehtse, viertiestamme jeanatjommes jeatjah ov-vaajnoes
voejkenigujmie, Saaraahkam gujht dovne nyjsenajjah jih dlmah diene-
sjin. Dejstie jeatjabijstie dah jeanatjommes aahkide (Maadteraahkam,
Oksaahkam, Joeksaahkam j.n.v.) nyjsenajjijste dienesjovvin, dlmide jih
gaallide (Hovragaallam, Liejp’dlmam, Tjaets’almam, Vearelden dlmam
jn.v.) daerps dlmijste. Saajvh, &emehkh, biejjie, aske, Jaemiehaahka jih
Saaraahka hov vaajhkoen-voejkenh lin, giejtie dovne nyjsenajjah jih
almah dienesjin.

4.1 Soptsesh Saaraahkan bijre

Soptsese Saaraahkan bijre paarre ovmessie varijaantine gddvnese guk-
tie dihte dle meatan orreme gdessie maanah sjugniesovvin. Sdemies
ndejtiej mietie Raerie® (gie Vearelden dlmine aaj gohtjesovvi) voejngeh-
tassem* sjugniedi jtTh dam Maadteraahkese vedti gie dehtie minngede
dam Saaraahkese vedti, edtji bullem sjugniedidh dovne niejte- jih baer-
nieboernesinie ([Tjeakoes] [1720-l1dhkoe] 1767: 410, 413 jih parallellh).
Jeatjah naejtiej mietie Maadteraahka dihte lij gie bullem sjugniedi jih
boernesem Joeksaahkese seedti jis edtji baahtjetjinie sjidtedh, mohte
Saaraahkese jis niejtetjinie. Dellie hov boernesem nyjsenajjese seedti
gie edtji bdavhran sjidtedh. Naemhtie aaj goh bovtsh jih jeatjah kreekh
edtjin guaktadidh. (Skanke [medtie 1730] 1945a: 184-185.)

Eah gdavnesh jienebh soptsesh Saaraahkan bijre gaaltijeiebnes-
ne, mohte daerps naa jijnjh bievnesh rituaali bijre. Daelie dejtie jarke-
libie.

4.2 Rituaalh Saaraahkese

4.2.1 Sjieledimmieh

Saaraahkam lin utnieminie aernien luvnie drrodh jih desnie dihte naan
gaajhkesaarts beapmojste jih jovkemassijste dadtjoeminie, joekoen des-
tie mejtie jovkin (Skanke [medtie 1730] 1945a: 185, 189). Dam joekoen
naan bissine heevehtin, unnebi regionaale joekehtsigujmie. Duvvene
nie lin Saaraahkese sleebpeminie jih altese gaeriem jovkeminie, moh-
te sisnjelds-dajvine dan sijjeste dhtjetje garretjaetsiem javlebiejjien

3 Gaaltijinie daan jupmelen nomme mahte iktesth «Radien» tjaalasavva, genitijvehaa-
mojne maam von Westen jih jeatjah misjovnaearh gdarhmede nominatijvine daaje-
din.

4  [Tjeakoes] ([1720-jaepieh] 1767: 410) buerkiestimmiem «Aand» ‘voejkene; voejngeh-
tasse’, Sidenius ([1726] 1910: 56) «<andan» ‘voejnge’, Forbus ([1727] 1910: 32) «sjélen»
‘sealoe’, S. Kildal ([1730] 1807a: 451) «Sjeel, eller rettere, [...] en Aand» ‘sealoe, jallh
eensigdbpoe, [...] voejkene’ jih Skanke ([medtie 1730] 1945a: 184) «sjalen» ‘sealoe’
utnieh. Mierhkh von Westen amma daaroen baakoem «sjel» ‘sealoe’ arjelsaemien
«hiegken» jih «virren» sijjeste utni (Skanke [medtie 1730] 1945a: 214).

5  Parallelletjaalegh = Sidenius [1726] 1910; Forbus [1727] 1910; Kildal [1730] 1807.

aereden Saaraahkese sleebpeminie. (Randulf ([1723] 1903: 42; Skanke
[medtie 1730] 1945a: 222.)

Aaj kreeketjh — joekoen voonhtsh, haanah, minngeles miesieh
jih rdaksoeh — lin Saaraahkese sjieledeminie. Gaajhkh sjieledimmine,
sjielemoerem (vearoemoerem®) sjielesajjan tseegkin. Goh Saaraahkese
(jallh saajvide jallh demiehkidie) sjieledin, sjielemoere lij sdekiekldbpoe
mij roehtsem beejjese jarrehtin. Roehtse nimhtie dejjine sjidti. (Skanke
[medtie 1730] 1945a: 189-190, 200.) Njaarkesne idtjin sjielh naan aalhte-
ri nelnie gdetien duekesne jallh sjielesijjine. Dan sijjeste tseegkuvem
krogkesjin (Randulf [1723] 1903: 40).

Néejtie iktesth lij kreekh sjieledeminie. Dellie edtji altese vooke-
sommes vaarjoeh gdarvedidh. Viejhkieveerjoem’ aaj utni aelkies gieten
bijre goh sjieledimmierituaalem darjoejin. Beelhtem edtji guedtedh
garroeh aelkien bijjelen jih delkies gieten nuelesne, symbovline hov
iktesth sjieledimmien luvnie lijniegaeptiem gdarvedi, jth goh aahki-
de jih saajveniejtide sjieledin aaj lijniegajpem tseeki. (Skanke [medtie
1730] 1945a: 203-204.) Saelhtiegaedtien almetji luvnie naejtie veelkes
avteskuvmiem gaeptien sijjeste utni, jih goh kreekem edtjin sjieledidh,
aktem laste- jih riesegedohperem &aejjesne goodti (Randulf [1723] 1903:
39), mohte heevvi ajve jis sjieledimmie giesege darjoeminie.

Goh kreekh lin sjieledeminie, néejtie kreekide ajpesti, jaame kree-
kem njilli jih lijkiebearkojde jullierdi. Dle lihtsestalli jth mdarojde sjie-
legeabnan bieji, edtji dejtie voessjedh. Medtie bielieteejmoen manngan
onne desieh ovmessie boelhkijste giebneste baavhki jih gaaran biesses-
te maaletjinie ektine bieji. Dam gaeriem krogkes;ji jih seejjan sjielemoe-
rem tseegki. (Skanke [medtie 1730] 1945a: 200-201.)

Naejtie jallh nyjsenajjah gieh sjieledimmien avteste diedtem lin
utnieminie, jih guessieh dejtie minngede boelvh-juelkiej slienghkiehtin.

6 Baakoe *vearoe ‘sjieledimmie’ ij gddvnesh daaletje darjelsaemiengielesne, mohte
upmejesaemiengielesne baakojne vidrruo jih julevsaemiengielesne baakojne vdrro.
Erik Dauniusen (1926: 65) mietie Vualtjarisnie gujht dovne vearodh ‘sjieledidh’ jih
vearoesijjie ‘sjielesijjie’ nuhtjesuvvieh. Dihte hov vuesehte vearoe aarebi darjel-
saemiengielesne (nagke noerhtegassje smaaregielesne) gddvnesamme.

7  Viejhkien bijre vaarjelimmine, giehtjh Fjellstrom 1962: 195-206.

Saaraahkese dan meenngan rohkelin sjielem mietedh jih viehkiehtidh
dejnie vaajtelin (Skanke [medtie 1730] 1945a: 203). Nejtie dle jeehti
«Daate lea Saaraahkan bearkoe», jih dah jeatjah seammalaakan jeeh-
tin eannan eelkin bydpmedidh. Goh bearkojste kreeken avtebieleste jth
jirremem byopmedamme, néejtie eelki liemeste jovkedh jih dle jeehti
«Daate lea Saaraahkan gaerie». Seammalaakan goh avtesne dah jeatjah
hov mubph néejtien baakojde orrestin. Dan menngan eelkin liemes-
te jovkedh. Maalestahken manngan vihth slienghkiehtin Saaraahkese
rohkeleminie sjielem mietedh. Naejtie dle maaroeh jih desieh smuadta-
ji mah edtjin dennie gaeresne, gaeriem krogkes;ji jih nille sjielemoerem
tseegki. Dah ndejtieh gieh rituaalen bijre lin saarnoeminie, buerkies-
tin gaajhkh mdaroeh seamma sajjan tjoerin smuadtedh, edtji bovtse
veasoje vihth sjidtedh Saaraahkan luvnie. (Skanke [medtie 1730] 1945a:
203-204.) Ajve nyjsenejjah sjieledistie Saaraahkese dadtjoejin bydpme-
didh. Almah idtjin dadtjoeh gennah bearkojde byépmedidh mah aaj-
mone lin jih mejtie sjieledimmierituaalen maenngan gaatan vaeltiemi-
ihke hov vuesiehtieh nyjsenaejjah meehtin sjieledimmierituaaline mea-
tan arrodh, gujht sjieledimmine Saaraahkese.

Saelhtiegaedtien nyjseneejjah aaj butnemerdahkh jih snaeltieh lin
Saaraahkese jih jeatjah aahkide sjieledeminie. Goh daejtie aatide sjiele-
deminie, nyjsenajja gie sjieledi ajve aatem jijtje krogkesji gaejhtoeroh-
kelassine, mohte jeatjah rituaali namhtah, haejph geejhtojne ihke Saa-
raahka nyjsenajjese lij vadteme maam tjoemestamme (Randulf [1723]
1903: 37, 39-40).

4.2.2 Buertie-, aereds- jih iehkedsrohkelassh; Saaraahkan
biejjie

Von Westen, gie saemien jih kristelesvoeten religijovnide mohtedemi-

nie, akte prievesne tjeeli ellen jeanatjommes saemieh ajve Saaraahke-

se, saajvide, jih demiehkidie buertie-, aereds- jih iehkedsrohkelassem

rohkelin (von Westen [1723c] 1787: 485). Dihte badth sa&jhta jiehtedh

dagkeres rohkelassh hov Saaraahkese rohkeleminie.

Jeatjah murreds bievnese bearjadahke Saaraahkan biejjie lij. Jis
dan biejjien barkeminie, naan seamadimmine disse sjieledi ([Tjeakoes]
[1720-1ahkoe] 1767: 412).

4.2.3 Rituaalh goh gujnelemmiem utnieminie jih goh baave-
minie

Goh nyjsenajjah gujnelemmiem utnieminie, haelsiem jih beelhtem

edtjin «Saaraahkan gaavhtan» ndljodh (Skanke [medtie 1730] 1945a:

220). Gaaltijh eah jeatjah buerkehtsem vedtieh. Altese dabpa Oksaahka

golh lij, gie diedtine siejhmemes utnieminie nyjsenajjide gujnelemmi-

ne viehkiehtidh ([Tjeakoes] [1720-ldhkoe] 1767: 415 jih parallellh).

Goh nyjsenejja lij baaveminie, naan fuelhkiej luvnie sjiere gae-
tiem Saaraahkese tseegki maadth-hiejmen bealan (Skanke [medtie
1730] 1945a: 189), ihke Saaraahka lihke goh baaveminie. Naejsieh aaj
«vissjeleslaakan» lin disse rohkeleminie ([Tjeakoes] [1720-1ahkoe] 1767:
414 jih parallellh) von Westenen kristeles baakoen mietie.

4.2.4 Baersieldimmierituaalh

Jaepine 1723 von Westen tjeeli gaajhkh naejsieh Saaraahkan gaeriem jov-
keminie jth Saaraahka-kraavhtsem bydpmedeminie (von Westen [1723c]
1787: 485). Skanke dan sijjeste, gie stuerebe materijaalen nille bigkemi-
nie, tjierteste nyjsenejjah gieh edtjin baersieldidh, Saaraahka-vijnem
baersieldimmien &vtelen jovkeminie jih baersieldimmien menngan,
ektine provres nyjsenajjajgujmie gieh meatan lin, aktem kraavhtsem
(Saaraahka-kraavhtsem) byopmedeminie, mohte ajve jis gievrie vue-
siehtamme byoéri dam darjodh. Kraavhtsese hov golme herrehkh biejin,
aktem gaerrehtsem golme gievliejgujmie, aktem veelkes jih aktem tjeeh-
pes herrehkem. Dehtie minngede dejtie oksen nualan gookten jallh gol-
tine maana jallh tjidtjie edtji jaemedh; jis veelkes herrehke ajve bdarhte
lij, dihte sijhti jiehtedh gdabpatjahkh edtjigan veasodh. (Von Westen ij
maam gennah dan bijre tjaelieh mejnie gaerriehtsinie deahpadin jallh
guktie dam guarkajin.) Mah kraavhtsem byOdpmedeminie jallh idtjin
byopmedh, baersieldimmiem jih maanan reakadimmiem Saaraahkan
earose hiejine heevehteminie. (Skanke [medtie 1730] 1945a: 189.)

4.2.5 Saaraahka nommestehtemerituaaline

Joe ndejsine baetije tjidtjie lij Saaraahkese bievnieminie (von Westen
[1723c] 1787: 480-481). Dallegh maana lij reakadamme, altese nom-
mesne lddvkeme (von Westen [1723b] 1910: 3; Skanke [medtie 1730]
1945a: 190). Dihte van daamhtah hearran laavkomem manngan deah-
padi (goh maana daaroen nommem aadtjeme). Nommestehtemeritu-
aale mij maanese lij altese saemien nommem vedtieminie, nyjsenajja
darjoeminie gie nov san riesem’ietnine gohtjesovvi.® Dihte nyjseneejja
idtji dadtjoeh maanan krist’ietnie rrodh, idtji-gan kristeles laavkomen
luvnie daeriedidh. Aarebi goh rituaale eelki, dovne maana jih tjaetsie
Saaraahkese bissie sjidtigan. Rituaalem nagke Saaraahkese dorjeme jih
maanam disse vadteme. Dennie rituaalesne voestegh kristeles laavko-
mem baarhte bissi, jTh nomme, maam maana dehtie minngede dadtjoeji,
ademie-almetjen jallh veasojen nomme maam eejhtegh sijhtigan earoeh-
tidh. Dihte nomme maanan saemienommine sjidti, jth maana dam utni
dan guhkiem goh aejlies lij. Nommestehtemerituaalen maenngan Saa-
raahkese sjieledin. Altese Kkristeles terminologijinie Skanke dan diehre
rituaalem «Saaraahkan saakramentine» gahtjoeji. (Von Westen [1723c]
1787: 481; Skanke [medtie 1730] 1945a: 197, 199.)

Goh maana skiemtjes sjidti, orre lddvkeme edtji dam vihth aej-
lies darjodh. Dam rituaalem «Saaraahkan nommesne» darjoejin jih
nyjsenajjeste darjoeminie,® gie dennie laavkoemisnie laavk’ietnine
gohtjesovvi. Orre nommem, demie-almetjen nommem maam eejhtegh
sijhtigan baastede gadhtjodh, maanan «orrenommine» jallh «saajvenom-
mine» gahtjoejin. Fierhten aejkien goh maana itjmies skiemtjes sjidti,
dihte dagkeres orre nommem &adtjoeji. (Skanke [medtie 1730] 1945a:
190, 197.)

4.2.6 Rituaale Saaraahkese goh gyrhkesjidh nuvresovvin
edtjin skeellosne meatan drrodh

Dah rituaalh mejtie gaaltijh ellen eensigommes buerkiestieh dah mej-
tie skeelloengyrhkesjimmiej avtelen jallh menngan darjoejin. Aaremes

8 «Risem-edni» tjaalegisnie.
9  Von Westenen mietie ([1723d] 1787: 482) siejhmemes tjidtjie dihte lij.

gaaltije daj rituaali bijre prievie lea maam von Westen Krdangkeste
goevten 1723 tjeeli. Prievesne gaskem jeatjah tjeeli saemieh skeelloen
avtelen Saaraahkese ddnedeminie edtjin gyrhkesjidh jih skeellose vaed-
tsedh, jth dehtie minngede Jupmielasse gaerhkosne adnedeminie, edtjin
Saaraahkan gaeriem jovkedh (von Westen [1723a] 1787: 453).

Randulfen gietetjaalegisnie eensilaakan buerkiestamme dejstie
rituaalijste. Dihte baejhkoes oktegh bievnijen soptsesen nille bigkie. Ibie
dadtjoeh dan nommem daejredh; ajve «dejnie» gohtjesdvva. Randulf
naemhtie rituaalide buerkeste:

Voestegh gievriem gihtji. Jis viejhkie hov rist’baelkies-gdvvan
veedtsi (giehtjh guvviem 1), dle dihte gyrhkesji; jis idtji dahkoe vaed-
tsieh, dle gaetesne tjoddtjehti. Dan biejjien goh edtji gyrhkesjidh, ritu-
aalem darjoeji. Voestegh ahtjetje jovkemassem (voelegem jallh garre-
tjaetsiem) aernien bealese Saaraahkese sleebpi. Guksiem dle njaalman
steeri jiehtien «Daate lea Saaraahkan gaerie». Dehtie minngede dis-
se rohkeli idtji edtjh maarahtovvedh juktie skeellose vaedtsedh. Dan
manngan seamma goh aarebi, edtji dam (jih jeatjah voejkenh) diene-
sjidh. Dan ddajvoeji. Dle gyrhkesji, mohte aarebi goh gaerhkose tjaangi,
Jupmielasse rohkeli idtji edtjh dam jih dan fuelhkiem beaesvodh juktie
Saaraahkan gaeriem jovkeme. Skaelloen minngede Jupmielasse rohkeli
idtji edtjh baajedidh Saaraahkam daejredh ihke skallosne lea seahka-
rimmine mealtan orreme. Goh alma (jih altese fuelhkie) dehtie min-
ngede hiejmese booti, dihte luhpiedimmiem Saaraahkese hoolti edtji al-
tese gaeriem vihth jovkedh. (Randulf [1723] 1903: 56-58; mohtedh von
Westen [1723b] 1910: 3.)

Guvvie 1. Aarjelsaemien gievrie 1600-ldhkoste Liksjoen dajveste. Ringke rist’-
baelkies-guvviem mierhkesje. Guvviegaaltije: Manker 1950, guvvie 82.

Prievesne maam von Westen Traanteste mietsken 28. b. 1723 seedti
buerkiestimmie rituaalijste aaj gddvnese. Daesnie von Westen tjier-
teste saemieh billeminie «jupmelh» edtjin maarahtovvedh jih hearra
dejtie aaj edtji ny6jhkedh skellose vaedtsedh. Dan diehre rituaalh dar-
joeminie. Voestegh «byjhkesjimmiem» saemien «jupmelidie» darjoejin,
géetesne jallh geajnosne geerhkose, dejtie &dnedin baastede, edtjin daj
syjhteden vuestie skellose vaedtsedh. Dle biehkiem bearkoste, vuas-

66 Sdmi diedalas digecdla 2024:2



Dihte Saaraahka — Njaarkesne 1720-lahkoen

teste jallh laejpeste veelti jiehtieminie: «Daate lea Saaraahkan bearkoe,
saajven laejpie, Hovrangaallan bearkoe» j.n.v., gien ov-vaanjoes voejke-
nen sjiekenistie lin veeljeme sjieledidh. Dehtie minngede johkeste jovki
jiehtieminie: «<Daate lea Saaraahkan virre, saajven tjaetsie, Hovrangaal-
lan tjaetsie» j.n.v.

Von Westen tjaeleste muvhth saemieh rituaalem darjoeminie
garretjaetsien jallh voelegen sijjeste tjaetsine, jih meehtin dovne skeel-
loengyrhkesjimmien avtelen jih maenngan rituaalem darjodh. Lissehte
aaj dah ajve gyrhkesjin jis voestegh luhpiem lin dadtjeme «gievreste,
aaksjoste jallh beelhteste», dejstie siejhmemes ndajtomedeerpegijstie.
Maaje luhpiem aadtjeme, Saaraahkese, saajvide j.n.v.,, rohkelin, dle
gerhkoen sijse tjaangin. Naan dejstie giejtie von Westen goerehtehti,
rohkelamme, naan skallosne Saaraahkam jih saajvide majhtelamme,
jih idtjin Jeesusem, jih skaelloen manngan altese «jupmelidie» (gaskem
jeatjah badth Saaraahkam) gijhteme, idtjin «Jeesusem jih altese aeh-
tjiem». (Von Westen [1723c] 1787: 483-485.)

Aenehks tjeakoes gietetjaalegen jih dan golme parallelli mietie
ovmessie tjierth ovmessie ov-vdajnoes voejkeni gaajkoe dejtie rituaa-
lide darjoeminie. Daj gaaltiji mietie aarebi goh skellose vaedtsiemi-
nie jeanatjommes saemijste edtjin «Saaraahkan virrem» jovkedh jih
«Liejp’dlman aedtjiem» bydpmedidh, naan edtjin «Saaraahkan vir-
rem jih dedtjiem» jovkedh jih byopmedidh, jih gille dan sijjeste edtjin
«Saaraahkan virrem» jovkedh jih «Raedien aedtjiem» bydpmedidh
([Tjeakoes] [1720-lahkoe] 1767: 413-414 jih parallellh). Skanken giete-
tjaalegen mietie gaaltije mij vijremes materijaalem tjeekede, aarebi goh
skeellose vaedtsieminie, dan sijjeste Saaraahkan «dedtjiem jih virrem»
by6pmedeminie jih jovkeminie. Skanke aaj tjaala disse skallosne roh-
keleminie. Gyrhkesjimmien manngan Saaraahkese hov rohkeleminie
edtji aarmogs arrodh ihke ektine kristegassjigujmie lin skeellose vaad-
tseme. (Skanke [medtie 1730] 1945a: 190.)

Jis dejtie versjovnide mohtedibie, vuejnebe ajve denehks tjeakoes
gietetjaalegisnie parallelligujmie jth von Westenen prievesne mietsken
28. b. 1723 mejnie naan jeatjah ov-vaajnoes voejkenh goh Saaraahkam
moenesuvvieh, mohte eah avtetje jallh minngemes gaaltijinie. Ij gaa-

redh man avteste daejredh, mohte ihke minngemes jih guhkemes gaal-
tije (Skanken tjaalege) ajve Saaraahkam neebnie. Dle bievnesh jeatjah
ov-vaanjoes voejkeni bijre badth naan fiejlie. Seapan dle von Westen
dam materijaalem, maam Skanke dadtjoeji ddastodh, staeriedamme.

4.3 Saaraahka = Maarja gaptoesilpine

Cistercienserklosterh (v.g. Tautran klostere Trondelaagesne) Maarje-
se vijgesovveme. Klosterh M- jith A-maaljah doekeme, mah symbovlh
Maarja gon Aannan (Maarjan tjidtjien) avteste leah. Juktie Njaarkes-
ne Maarjam Saaraahkine jih Aannam Maadteraahkine identifiseerin,
maaljah symbovline dovne gookten aejlies nyjsenajjan avteste jih
gookten jupmelen &vteste seammasienten sjidtin. (Backman 1991: 86;
Dunfjeld 2006: 180.)

4.4 Skanken iktedimmie

Dihte maam von Westen saemien ov-vdajnoes voejkeni bijre lij jae-
pien 1723 avtelen tjaelieminie, ndejtieh lin disse sddrneme. Jeenemes
saemiej avteste dah voejkenh gujht ammes lin. Siejhme dalmegh ajve
aahkaj jih naan mubpiej ov-vdajnoes voejkeni nommide daejriemi-
nie, mohte ajve gille dejstie maam akt aarkebiejjien jieliemisnie vih-
keles. Vihkielommes ov-vdajnoes voejkenijstie Saaraahka, saajvh jih
aemehkh (demie-almetjh) uvtemes lin. (Skanke [medtie 1730] 1945a:
185, 201, 203.) Skanke saajvh dejvieaamhtesinie saemiej «baeries reli-
gijovnesne» géhtjoeji (Skanke [medtie 1730] 1945a: 194),' jih &emehkh
vihkeles funksjovnh utnin.!* Njaarkesne Saaraahka gujht dihte vihkie-
lommes gaajhkijste ov-vdajnoes voejkenijstie. Gaaltijistie daate tjyol-
kehke. Materijaalen nille bigkeminie maam von Westen Njaarkesne
smuadteme, Skanke Saaraahkam ulmiem naemhtie tjdanghkan geesi:

Dihte iktesth saemiej njaelmine. Disse maedtieminie, gaajhkide
altese ierine disse tjdarvoeminie, altese soelkehtassem jih delie

10 Guhkemes pryovenasse saajvi bijre lea Backman 1975; giehtjh aaj Rydving 2002:
71-75.

11 Guhkemes prydvenasse demehki bijre annje lea Pettersson 1957; giehtjh aaj
Béackman 1979.

dam utnieminie; jih denehkslaakan jeahteme, Saaraahka voeste-
mes jih minngemes, gearahkommes jih jaechkemes, giem gaajhkh
altese voejkenijstie gaerhtieh. Dan diehre dihte earoehtovvemi-
nie jih dienesjovveminie aaj gaajhki daj jeatjebi uvte. Saaht mij
byopmedeminie, Saaraahkam majhtajieh; saaht mij jovkeminie,
seammalaakan sjugniehtdvva.’? (Skanke [medtie 1730] 1945a:
189; jarkoestamme H.R.)

Ij golh maehtieh tjielkebe sjidtedh, mohte jijnjh avtetje dotkijh daam
tjaalegem pruskiehtamme jih dan gaavhtan dah eah leah Saaraahkan
voenges ddemiedimmiem guarkeme, gujht Njaarkesne 1720-1dhkoen.

5 Illedahkh rituaaleteorijen tjoevkesisnie

Naemhtie maahta rituaalide Saaraahkese tjdanghkan giesedh jis Ronald
L. Grimesen «boelhkide rituaalinie» nuhtjie (Grimes 2014: 231-283):

(1) «Rituelle dahkojne» (Grimes 2014: 237, 242-248) Saaraahkese, v.g.
disse rohkeleminie, disse sjiere gaetiem tseegkeminie, jovkemassem
sleebpeminie jallh jovkeminie, kraavhtsem bydpmedeminie, kreeketjh
jallh aath sjieledimmine krogkesjeminie, vihties jiehtegh jiehtieminie,
vihties vuekiem gdarvedeminie j.n.v. Adpsen vaenie bievnesh gaaltijis-
tie rituaali sjangeri jallh haamoen bijre, vaallah rydjredimmieh jallh
barkemh rituaali meenngan gaaltijh buerkiestieh.

(2) Gaajhkesh gieh rituaaline meatan lin «rituelle aktdorinie» maeh-
tieh gohtjesovvedh (Grimes 2014: 238, 248-256), v.g. dovne nyjsenaj-
jah jih almah fierhtenbeajjetje maaleserituaaline jih rohkelassine,
ajve nyjsenejjah kreekesjieledimmine, aatesjieledimmine, jth baer-
sieldimmierituaaline, ndejtie kreekesjieledimmine, riesem’ietnie jallh
laavK’ietnie fiereguhten nommestehtemerituaaline j.n.v.

12 «Denne er ideligen i Lappernes munde, hende gigre de bgn til, hende anraabe de i
alle deres anliggender, hende holde de for deres trgst og tilflugt; og korteligen, Sarak-
ka er den forste og den siste, den Kjeereste og den tilforladeligste, som de i alle deres
veesener holde sig til. Ti eeres og dyrkes Hun og fremfor alle de andre. Ihvad de ade,
saa ihukommes Sarakka derudi, ihvad de drikke, saa skeer ligesaa; [...].» (Skanke
[medtie 1730] 1945a: 189.)

Dah gieh rituaalide buerkiestieh, daamhtah dejtie almetjidie
aajaldehtieh gieh rituaalide soejkesjieh jallh rituaali meenngan roo-
njieh. Dan artihkelen gaaltijinie ibie maam geennah daj bijre dadtjoeh
daejredh. Gie sdekiem 66leminie mij edtji sjielemoerine sjidtedh? Gie
sjieledimmiehaevtiem kroehkeminie? Gie sjieledimmiegaeriem darjoe-
minie? Gie Saaraahka-kraavhtsem voessjeminie? Gie golme herriehki-
die kraavhtsese darjoeminie? Gie tjaetsiem nommestehtemerituaale-
se veedtjeminie? J.n.v. Gaaltijh hov eah naan bievnesh vedtieh daj jih

(3) «Rituelle sijjieh» (Grimes 2014: 239, 256-262) dovne gaetien sisnie
jih alkone. Gaetie dihte vihkielommes; jijnjh dejstie rituaalijste desnie
gusnie kreeketje- jallh aatesjieledimmide darjoeminie, ajve alkone lin.
Rituaali bijre skalloengyrhkesjimmiej dvtelen jth manngan gaaltijh
dan sijjeste soptsestieh dejtie darjoeminie dovne géaetesne, geajnosne
garhkoen gaajkoe jih luvhtie, jih aaj geerhkoen baalte jih sisnie.

(4) «Rituelle tijjh» (Grimes 2014: 239, 262-267) meehtin malsoehtidh.
Fierhtenbeajjetje sjieledimmieh géetesne maalestahkine darjoeminie,
rohkelassh aaj gellien aejkien fierhten biejjien. Sdemies biejjielahkoeri-
tuaalh (calendar rituals) javline darjoeminie, sdemies jis bearjadah-
ken - Saaraahkan biejjesne — barkeminie. Kreeketjesjieledimmieh,
neavroerituaaline (crisis rituals), darjoeminie goh daerpiesvoete lij.
Butnemerdahke- jih snaeltiesjieledimmieh hov tjielkelaakan gaejhtoe-
sjieledimmine jih dan gaavhtan darjoeminie goh nyjsenaejja sijhti
Saaraahkam gijhtedh. Baersieldimmierituaalh jith voestemes nommes-
tehtemerituaale maanan reakastimmien avtelen jth meenngan darjoe-
minie. Rituaalh skeelloengyrhkesjimmiej dvtelen jth menngan dle dar-
joeminie goh gyrhkesjidh nuvresovvin.

(5) «Rituelle aatijste» (Grimes 2014: 240, 267-273) jijnjh sjielieginie sjie-

ledeminie: dovne beapmoeh jih jovkemassem maalestahkine, kreeketjh
jih aath (butnemerdahkh jih snaeltieh), gaeriem sisveginie, sjielemoe-

rem, naejtien gaarvoeh, viejhkieveerjoem, beelhtem, lijniegaeptiem jih
-gajpem, avteskuvmiem, laste- jih riesegedohperem, jih gievriem aaj.

Jeatjah rituaaline aaj «aath» nuhtjeminie: kraavhtsem, tjaetsiem,
gdetiem, herrehkh, laejpiem, M- jth A-maaljah j.n.v.

(6) «Rituelle gieli» bijre (Grimes 2014: 240, 274-279), maam rituaaline
gieh kristeles liturgijistie dadtjoejin — «Daate lea NN:n bearkoe/laejpie»
jih «Daate lea NN:n gaerie/tjaetsie/virre» — aajnehke vuesiehtimmieh
vaajesteminie. Gaaltijh eah bievnieh dan bijre maam jeatjah jiehtiemi-
nie jallh joejkeminie. Gaaje vaenie saemien tjielkestimmieh rituaalijste
gaaltijinie.

(7) «Rituelle tjiertine» minngemosth (Grimes 2014: 241, 279-283), v.g.
nyjsenajjah gieh lin meatan rituaaline baersieldimmien avtelen jih
manngan, jih tjierte nyjsenejjijste gieh lin meatan gosse kreeketjem
sjieledidh. Gaaltijh daerps eah dah moenh gieh nommestehtemeri-
tuaaline meatan orreme. Sosijaale joekehtsijstie gaaltijh joekoen dam
nyjsenajjaj jih dlmaj gaskem muenieh: dovne nyjsenajjah jih almah
Saaraahkam dienesjeminie, mohte sdemies rituaaline ajve tjierth
nyjsenjjijste meatan arroeminie; nyjsenejja (riesem’ietnie jallh
laavk’ietnie) lij gie nommestehtemerituaalide darjoeminie, 4lma (ndej-
tie) gie sjieledimmiem darjoeminie goh kreeketjh sjieledin j.n.v.

6 Mij mestie baata

Daejnie artihkelinie leam pryéveme giehtjedidh maam jaksoes tjaaleldh
gaaltijh Njaarkeste 1720-ldhkoen Saaraahkan bijre saarnoeh. Viehkine
avtetje gaaltijelaejhtehks goerehtimmeste (Rydving 1995) manne dejtie
gaaltijidie identifiseereme: (1) akte gietetjaalege maam Johan Randulf
jaepien 1723 tjeeli jih mesnie materijaale Njaarken saelhtiegaedteste
tjeekehte, (2) golme prievieh mah Thomas von Westen seamma jaepien
tjeeli, (3) akte denehks tjeakoes gietetjaalege maam von Westen sea-
pan lea tjaaleme jih golme gietetjaalegh mah dan gietetjaalegen nille
bigkieh, jih lissine (4) akte gietetjaalege maam Hans Skanke medtie

jaepien 1730 tjeeli jih abpe von Westenen materijaaleste bigkie sjisjnjie
Njaarkeste.

Materijaalesne eah leah dan jijnjh soptsesh Saaraahka bijre, ajve
dihte dle drroeminie meatan goh maanah, bovtsh jih jeatjah kreekh
sjugniesovveminie. Jijnjh bievnesh daerps rituaali bijre mejtie Saaraah-
kese darjoeminie: sjieledimmieh, rohkelassh, rituaalh goh gujnelem-
miem utnieminie, baersieldimmierituaalh, nommestehtemerituaalh,
jih rituaalh goh gyrhkesjidh nuvresovvin.
damme bievnesh aaj ohtselieh. Goh prydvenasse vuesehte, byjrehks
goerehtimmieh darjodh biehkijste darjelsaemien aerpievuekien reli-
gijovneste murreds illedahkh vedtieh. Minngebe laavenjasse prytve-
nasse sjedta iebnijste Saaraahkan bijre mij vaarjelamme lea jeatjah
dajvijste Saemieneatnamisnie.

Gyjhtelassh

Sijhtem Rensberg Rihpan Karinem jih Jillegoejhken Jahham (Jussi
Ylikoski) gijhtedh, gieh leegan tjaalegem veele lohkeme jih gieregh stae-
riedamme. Jis naan gierege havkh lea aajmene, dihte haevvi mov diedte.
Aejkietjaalegeredaksjovnem gaejhtam nuhtegs lahtestimmiej avteste.

Saaraahka - in Njaarke during the 1720s

When previous researchers have examined the functions of the goddess
Saaraahka, they have based their studies on all the available material about
her, from all areas of Saemien eatneme / Saepmie and at all time periods.
The picture they created of her was therefore a mixture of things that never
coexisted, neither in any area, nor during any time period. In addition, most
previous researchers erroneously regarded Saaraahka as less important than
the male divinities.

In this article I have tried instead to focus on what the sources from a certain
area (Njaarke in northern Trgndelag, Norway) and a specific time period (the
1720s) tell us about Saaraahka. By means of a critical investigation targeting
relevant earlier sources, this article shows how important Saaraahka was in
daily life in Njaarke in the 1720s. Saaraahka helped women during menstrua-
tion, pregnancy, and childbirth, and one therefore sacrificed both animals and
objects to her. Saaraahka was, however, important for both men and women.
Every day one performed rituals to her when one ate. Naming rituals were per-
formed in her name, and one performed a ritual to her before or after being
forced to partake of Holy Communion in church. In Njaarke during the 1720s,
Saaraahka was in fact the most important of all the invisible beings.

